
Hasrat konvo tak kesampaian, pensyarah terlibat kemalangan selepas hantar anak ke sekolah
NUR ALINA HASSAN 6 October 2018
BATU PAHAT - Hasrat pensyarah untuk konvokesyen pada 23 Oktober ini selepas tamat pengajian doktor falsafah (PHD) tidak kesampaian apabila terkorban dalam nahas, minggu lalu.
Isteri mangsa, Nur Shaylinda Mohd Zin, 38, berkata, meskipun sedih dengan kejadian menimpa suami, Mohd Hazreek Zainal, 38, namun dia reda dan perlu menempuh hari mendatang termasuk membesarkan puteri tunggal, Nur Hasya, 10.
Dalam kejadian 1 Oktober lalu, Mohd Hazreek yang bertugas di Universiti Tun Hussein Onn Malaysia (UTHM) maut dalam kemalangan di Kilometer 18, Jalan Kluang-Ayer Hitam. Ibu mangsa, Hamiman Annuar, 64, berkata, pada hari kejadian, motosikal arwah bertembung dengan lori selepas menghantar anaknya, Nur Hasya ke sekolah.
Katanya, Allahyarham sepatutnya konvokesyen di Universiti Sains Malaysia (USM) Pulau Pinang dua minggu lagi. Menurutnya, anak kedua daripada empat beradik itu telah membuat persiapan termasuk merancang membawanya bersiar-siar di Pulau Pinang nanti.
“Sehari sebelum kejadian, saya rasa tak sedap hati. Masa tu arwah ada maklumkan rancangan bawa saya ke Pulau Pinang. Sebelum kejadian, saya asyik tatap potretnya di bilik, perhati dan merenung.
“Malam sebelum kejadian, ketika dia mengambil Hasya, waktu itu saya perasan cuping telinganya kelihatan berbeza. Hati rasa tak sedap dan saya hanya nasihatkannya agar berhati-hati sebelum pulang,” katanya ketika ditemui di kediamannya di Sri Gading di sini, semalam.
Terdahulu, Ahli Parlimen Sri Gading yang juga Timbalan Menteri Wilayah Persekutuan, Datuk Dr Shahruddin Md Salleh; Pendaftar Bahagian Pejabat Am UTHM, Abdul Halim Abdul Rahman dan Timbalan Pengurus Pertubuhan Keselamatan Sosial (Perkeso) Batu Pahat, Mohd Saifuddin Mohd Nor melakukan kunjungan.

Nur Shaylinda menerima cek disampaikan Shahruddin sambil diperhatikan Mohd Saifuddin (kanan).
Sementara itu, Nur Shaylinda, yang juga pensyarah di Fakulti Kejuruteraan Awam dan Alam Sekitar UTHM berkata, kali terakhir beliau bertemu suami ketika mereka berada di pejabat pagi hari kejadian.
“Saya dan suami berada di jabatan sama, namun kami ke tempat kerja menaiki kenderaan berasingan dan arwah tidak menunjukkan apa-apa perubahan. Saya reda dengan kejadian ini, namun sedih kerana kami sudah bersama sejak diploma sehingga PHD di USM dan seterusnya berkahwin,” ujarnya.
Beliau bagaimanapun bersyukur dan terharu dengan bantuan semua pihak termasuk kakitangan dan pelajar UTHM selain Perkeso yang tampil memberi sokongan, sumbangan dan menziarahi keluarganya.

